Sjálvstýrisflokkurin

Kári á Rógvi

Løgtingið

Uppskot til samtyktar um at endurskoða fólkaskúlalógina
Løgtingið heitir á landsstýrið um at leggja fyri tingið uppskot til broytingar í fólkaskúlalógini, sum m.a. skulu bera í sær fylgjandi:

· at fólkaskúlaøkið (fyrisiting og fígging) verður flutt kommunum at umsita;
· at ábyrgdin fyri skúlagongd barnsins verður staðfest at liggja hjá foreldrunum;
· at skúlastýrini fáa øktan myndugleika til at stjórna einstaka skúlanum;
· at fólk við hægri útbúgving í viðkomandi faki kunnu fáa starv í fólkaskúlanum á jøvnum føti við læraralærd, bæði sum lærarar og skúlastjórar;
· at lærarar støðugt fáa møguleika og skyldu at uppstiga seg fakliga.
Viðmerkingar:
Seinastu árini hava vit fingið týðiligar ábendingar um, at føroyski fólkaskúlin ikki megnar uppgávuna at brynja børn okkara til framhaldanda útbúgving og lívslanga læring. At duga nóg væl at lesa til áhaldandi at menna seg bókliga er avgerandi førleiki fyri at kunna virka í búskapi og samfelag. Tí er beinleiðis skelkandi at síggja, at seinasta PISA-kanningin staðfestir, at knappliga 36% av føroyskum 9. floksnæmingum ikki hava henda førleika.

Sjálvstýrisflokkurin er sannførdur um, at ógreiðu skipanarligu viðurskiftini í fólkaskúlanum eru ein stórur partur av trupulleikanum. Ongin myndugleiki tekur fulla ábyrgd av skúlanum, og tí vera áleikandi trupulleikar ikki loystir. Lokali myndugleikin hevur ov ógreiðar heimildir, og úrslitið verður tí ofta, at skúlastýrini kasta frá sær. Skúlastjórar, skúlastýri, kommunur og mentamálaráð skulu frameftir hava hvør sína greiðu uppgávu. 
Mentámálaráðið skal taka stig til lóggávu og almenn krøv. Kommunur skulu fíggja og tøkniliga umsita alt barnamenningarøkið frá vøggustovu fram til miðnám (fíggjarorka teirra skal tí eisini styrkjast). Skúlastýri skulu raðfesta og leggja dentin lokalt, so skúlin gerst bæði hóskandi og fjølbroyttur. Skúlastjórin skal fremja lagdar ætlanir, ikki virka sum talsmaður læraranna.

At læraralærd hava einkarrætt at fáa fast starv í fólkaskúlanum forðar fyri at fólk, við viðkomandi fakligum førleikum fáa lært frá sær. Onnur enn læraralærd kunnu fáa fyribilsstarv í fólkaskúlanum, tá eingin lærari er tøkur, men vællærd halda seg burtur, vegna vánaligu setanartreytirnar.

Samstundis sleppa lærarar ikki at menna seg, spesialiserað seg ella laga seg til broyttar umstøður. Allir lærarar eiga at sleppa at uppstiga seg til bachelor og síðani master við denti á ávísar námsførleikar og ávís fakøki, alt til tess at tryggja skúlanum best hugsandi undirvísingartoymi.

Sjálvstýrisflokkurin vil við uppskotinum seta gongd á arbeiðið við at gera alneyðugar broytingar í fólkaskúlalógini, børnum okkara at frama.

